
Etxebizitza, beharrezko apustua 

Alvaro Marcos 

Etxebizitza guztiontzat plataformako kidea. 

Etxebizitza auziaren egoera larria da. Datu hotzak eta ezberdinak behin eta berriz errepikatzen dira, arazoaren tamaina zein den adieraziz. Neurri apalean izanda ere gai honen inguruko gizarte eztabaida zabaltzen ari den garai hauetan, komenigarria da gako batzuk aipatzea eta gogoratzea, etorkizuna beste era batean irudikatu nahi badugu, behintzat.

 
Eskubide urratua. Egunerokotasunak kontrakoa adierazten badigu ere, denok dugu etxebizitza duina eta egokia disfrutatzeko eskubidea. Jabetza, alokairua edo beste formula ezberdinak tarteko, denok oinarrizko eskubide honetarako sarbidea bermatuta izan beharko genuke. Botere publikoek horixe ziurtatzeko baldintzak eta arauak martxan jartzeko beharra dute, interes ezberdinen arteko orekak bilatuz, baina beti ere eskubide bera lehenetsiz. 

Argi dago gauzak ez direla horrela gertatzen. Jabetza pribatuaren eta etxebizitza eskubidea ziurtatzeko ahaleginaren artean izan beharreko oreka korapilatsuan, botere publikoek jabetza hori defenditzearen alde egin dute nabarmen, neurri arriskutsu eta eraginkorrak aplikatzeari muzin eginez. Hor ditugu adibidez etxebizitza hutsen zenbaki ikaragarriak, egun dagoen eskaera asetzeko beharrezkoak baino gehiago.Jabetza pribatuaren alde eginiko erabakia politikoa da oso. Interes zuzena duten presio taldeek eraginda eta bideratua, baina erabaki politikoa finean. Etxebizitza eskubidea urratzen duena, alegia.Gauzak horrela, pertsonen bizitzan horren erabakigarria den arlo hau merkatuaren esku geratzen da, administrazio ezberdinen lana kapitalismo basatiak ezartzen dituen arauak eta baldintzak leuntzeko bideratuta delarik. Horren ondorio latzak begi-bistan ditugu: gutxiengo batek politika honen etekin franko irabazten eta kudeatzen duten bitartean, gizartearen gehiengo zabalak gorriak ikusten ditu etxebizitzaren sarbidea eskuratzeko. Gainera, gizarte honen esparru ahulenek ezintasuna erakusten dute: irtenbide bakarra denontzako eskubidea dena, antolatzen diren zozketa apurren emaitzapean geratzea dute. 

Hutsune estrategikoa. Gazteen kasua paradigmatikoa da. 30 urte betetzen dituztenerako, gazteen heren batek baino ez du emantzipazioa burutu, Europako Batasunean horren adinaren batez bestekoa 25 urteetan dagoen bitartean. Horrela, formazio eta prestakuntza ikuspegitik hoberen dagoen belaunaldiak (horrela errepikatzen digute etengabean gure agintariek), zailtasun handiak ditu bizitza-proiektu autonomoa aurrera ateratzeko, euren gaitasunak, ilusioak, grinak eta sormen-lana murriztuta geratzen direlarik. 

Hori hutsune estrategiko izugarria da. Izan ere, langabeziari eta lan baldintzetan dagoen behin-behinekotasunari etxebizitzaren egoera tamalgarria gehitzen badiegu, euskal gazteek jasan behar duten presioa oso handia da. Normala da orduan gazteek ziurgabetasuna izatea, etorkizunari begira beldur sentimendua islatzea eta egunerokotasunean nor bere aldetik ibiltzea eta lehiakorkerian erortzea. Politikarien aurrean mesfidati agertzen dira gazteak eta gailentzen den sentsazioa sinesgarritasun ezaren kontzeptuan jasotzen da; beharrezkoak diren kontuetarako politikariek ez dute laguntzen eta soilik nahi dutenetarako deitu eta bilatzen dituzte gazteak. Bidezkoa da erabaki politiko batzuk direla medio gizartearen esparru dinamikoena eta sortzaileena indargabe, errenka egotea bizi-baldintza eskasak direla eta? 

Demokrazia ezbaian. Baina badago gehiago. Demokraziaz aritzen garenean, zertan ari garen jakin behar dugu. Demokrazia bada gobernatzeko era bat eta baita gatazka eta interes ezberdinen kudeaketarako molde egokia. Baina benetako demokraziaz berba egiten dugunean, duintasunari buruz, bizi-baldintzei buruz eta pertsonen autonomiari buruz hitz egiteko beharrean gaude. Demokrazia lau urtean behin botoa ematera laburtzen ez den bezalaxe, ezin dugu ulertu pertsona ororentzako gutxiengo eskubide batzuk bermatu gabe. 

Hori dela eta, Europan demokraziaren finkapena ongizateko estatuaren garapenarekin loturik egon da. Hezkuntza, osasuna, gizarte zerbitzuak, kulturaÉ badira hobeto edo txarrago bermatzen diren eskubide batzuk, gurean Europako beste leku askotan baino era prekarioagoan. Baina zer gertatzen da etxebizitza bezalako oinarrizko eskubidearekin? Gure erakunde ezberdinen aurrekontuaren zein batez besteko erabiltzen da gai honetan, beste gai ezberdinekin alderatuz? Eta batez ere, zozketa batean zortea ez baduzu behintzat, zeintzuk dira politika publikoaren azken emaitzak (pisuen prezioetan, alokairuetan, etxebizitza hutsen merkaturatzean, lurraren kudeaketanÉ)?. Gauza batzuk egin dira eta egiten ari dira, baina ez dira nahikoak. Politikaren norabide osoa aldatu behar da. 

Azken urteetan neoliberalismoak egindako eraso bortitza dela medio ongizateko estatu horren zutabe batzuk ezbaian eta auzitan jartzen ari dira. Hori da ziur aski egungo demokrazia ereduak daukan erronka eta arrisku handiena, bere etorkizuna kolokan jar dezakeena. 

Akordio zabalaren alde. Ikusten dugunez, badago hamaika arrazoi etxebizitza politika berria martxan jartzeko. Horien artean, hiru azpimarratu nahi genituzke lerro hauetan; alde batetik, demokraziaren esanahian sakontzeko, ondasun orokorren banaketa bidezkoagoaren bidez gizarte-kohesioa indartuz. Bestetik, pertsonen askatasuna eta autonomia bideratzeko, gizarte osoaren onurarako izan daitezkeen proiektu pertsonalak ahalbidetuz, euren energia, ilusio eta sormen-lan guztiarekin. Eta azkenik, auzian dagoen sistemaren sinesgarritasuna indartzeko, urraketa nabarmena jasotzen duen eskubidearen aurrean taxuzko neurriak hartuz eta aplikatuz. 

Ideologia ezberdinak tarteko, etxebizitzaren gai korapilatsuan hainbat ikuspuntu, interes eta irudikapen daude, bakoitzak bere logika eta indarrekin. Jabetza pribatuaren nagusitasunaren ingurukoa horietako bat da, eztabaidaren muinetariko bat izanik. Baina beste batzuk daude. Hau guztia dela eta, eragile ezberdinen arteko oinarrizko akordioa lortzeko asmoz elkarrizketak bideratu behar dira, botere publikoek eta administrazioek gidatuta. Elkarrizketa horietan, besteak beste, administrazio publiko guztiek, bankuek eta kutxek, eraikuntza-enpresek, sustatzaileek, higiezin-etxeek, sindikatuek, gizarte eragileekÉ euren ikuspegia eta proposamenak egiteko aukera izan behar dute. Garrantzitsua da denok kontuan hartzea eta ahalik eta akordio zabalena izatea, irtenbide iraunkorra izan nahi badugu, behinik behin.Hala ere, interes guztiak kontuan hartzeak eta akordio zabalak bilatzeak ez du esan nahi gauzak bere horretan mantendu behar direnik. Etxebizitzarako sarbide orokortua aurrebaldintza eta helburu izanik, lanean hasi behar gara, erakunde publikoen lidergopean. Bada eraginkorrak eta ausartiak izateko garaia, egoera bidezkoagoa lortze aldera. Eta dema honetan gizarte eragileek gure ahalegina eta ekarpena egin behar dugu. Horregatik, gauzak aldatu daitezkeela sinesten dugulako eta aukera berrien atarian aurki gaitezkeelako, gaur Bilbon egingo den manifestaldian ere parte hartzeko deia luzatu nahi dugu.Apustuak merezi du eta. 

